
3-дәріс

Менеджменттегі теория мен 
тарихтың маңызы және классикалық 

менеджмент көзқарасы

1-тарау. Менеджментке кіріспе

ҚАЗАҚСТАННЫҢ 
АШЫҚ 
УНИВЕРСИТЕТІ

МЕНЕДЖМЕНТ



Кітап:
Тарау:
Дәріс:
                     

Менеджмент
1. Менеджментке кіріспе
3. Менеджменттегі теория мен тарихтың маңызы және классикалық 
менеджмент көзқарасы

2

Тәжірибелі менеджерлер өз жұмысындағы теория мен тарихтың рөлін толық сезінеді. Бұл 
тақырып аясында теория мен тарихтың маңызын түсіндіріп, менеджмент теориясындағы 
маңызды бағыттарды анықтаймыз.

Теория мен тарихтың маңызы

Кей адамдар теория мен тарихтың құндылығы неде деп сұрайды. Олардың ойынша, тарих-
тың қазіргі қоғам дамуы үшін қатысы жоқ, ал теория абстрактілі – практикада қолданыл-
майды. Шын мәнінде, тарих та, теория да бүгінгі менеджерлер үшін өте маңызды.

Теория – білімді жинақтап, іс-әрекет жоспарын жасаудың тұжырымдамалық негізі. Кейбір 
теориялар абстрактілі болып келеді және тәжірибеде қолданылмайды, ал енді бірі – қарапайым 
және жиі қолданылады. Іс жүзінде жүзеге асырылатын менеджмент теориялары ұйымды 
қалыптастыру, оның мақсатын анықтауға бағытталған.

 Конвейерлік жинақтау жүйесімен жұмыс істейтін кез келген ұйым «ғылыми менедж-
мент» жүйесін қолданады. Best Buy, Texas Instruments, Samsung сынды көптеген ұйымдар жұ-
мысшыларды ынталандыру және олардың қажеттіліктерін қанағаттандыруды жақсартуды 
көздейтін мінез-құлық көзқарасы тұжырымдамасын қолданады. Әлемге әйгілі ірі компаниялар 
менеджменттегі сандық көзқарас теориясын қолданбаса, қиындыққа ұшырауы мүмкін. Kroger 
және Target бөлшек сауда орындары кезектегі адам санына қарай қай кезде және қанша касса 
ашу керек екенін білу үшін операциялық менеджментті қолданады.Кейбір менеджерлер ұйымды 
басқаруда және жұмысшылардың мінез-құлқын бақылауда өз теорияларын ұсынады. Мысалы, 
Costco Wholesale компаниясының негізін қалаушы Джеймс Синегалдың пайымдауынша, 
жұмысшыларға жақсы жалақы төлеу, бірақ бағаны төмен ұстап тұру – бизнесті табысқа 
жеткізетін негізгі тәсілдер. Бұл ұстаным оның қойма саласы бизнесіндегі бәсекелестіктен 
туындаған жеке теориясына негізделген.

Неліктен тарих?

Бүгінгі заманғы менеджерлер үшін тарихи дамуды түсіну және мойындау маңызды. 
Менеджменттің тарихи контексі мұрагерлік сезімін қалыптастырады және бұрынғылардың 
қателерін қайталамауға мүмкіндік береді. Құрама Штаттар тарихы бойынша курстар елдегі 
бизнес және экономика дамуына көңіл бөліп, Өнеркәсіптік революция, ерте кездегі еңбек 
қозғалысы, Ұлы депрессия және Құрама Штаттар өнеркәсібіндегі ең танымал тұлғалар: 
Корнелиус Вандербилт, Джон Д. Рокфеллер, Эндрю Карнеги туралы айтады. Өнеркәсіптің осы 
және басқа салаларындағы тұлғалар қазіргі мәдениеттің қалыптасуы мен дамуында терең із 
қалдырған. Көптеген менеджерлер жалпы алғанда тарихи мәліметтердің пайдасы бар екенімен 
келіседі. Мысалы, AT&T’s Bell зертханасының негізін салушы Ян М. Росс өзінің көшбасшылық 
қасиеттерінің қалыптасуына Екінші дүниежүзілік соғыс кезіндегі Уинстон Черчиллдің іс-әрекеті 
зор ықпал етті деп бірнеше рет атап өткен. Менеджерлер қазіргі бизнестің мәселелеріне 
байланысты деп атап өтетін классикалық шығармалар қатарына Платонның «Мемлекеті», 
Гомердің «Илиадасы» және Макиавеллидің «Патшасы» кіреді. Бизнес тарихы туралы жаңа 
кітаптар сонымен қатар әйел менеджерлерге арналып, олар өткеннен қандай сабақ ала 
алатыны айтылады.

«Бизнес тарихы нені дұрыс жасағанымызды көрсетеді және одан да маңыздысы – алдағы 
уақытта да дұрыс жасауға көмектеседі», – деп ой қорытады А. Чендлер.

Wells Fargo компаниясында менеджерлер тарихтың маңыздылығын анық түсінеді. Мысалы, 
компанияның банктік есеп құжаттары мен жазбалары жинақталған арнайы архив кітапханасы 
бар және онда корпорация тарихшысы жұмыс істейді. Компанияға жұмысқа тұрған бетте 
кәсіби бағдарлау мен оқу-үйрену аясында Wells Fargo менеджерлері алдымен банк тарихымен 
танысады. Осы сияқты Shell Oil, Levy Strauss, Disney, Honda және Unilever компаниялары да 
өз тарихынан сыр шертетін мұрағаттарын сақтап, ерте кездегі оқыту, бағдарлау барысында, 
жарнама науқаны мен басқа да бұқаралық шаралары кезінде тарих парақтарына жүгінеді.

Менеджмент теориясының негізін қалаушылар

Ірі бизнес айналасында жүз жылдай уақыт қолданылып келе жатқан менеджмент 
тарихы мыңдаған жылды қамтиды. Ерте кезеңдегі менеджментті және оның алғашқы 
негізін қалаушыларды зерттей отырып, біз соңғы жүз жылдағы менеджмент теориясы мен 
практикасының қалыптасу кезеңдерін анықтадық.

Eрте заманғы менеджмент

Менеджмент тәжірибесі мың жылдай уақыт бұрын қолданыла бастаған. Мысырлықтар 
пирамида салуда менеджменттің жоспарлау, ұйымдастыру және бақылау қызметтерін 
қолданған. Ұлы Александр әскери жорық кезіндегі шараларды ұйымдастыратын арнайы 
адам жалдаған. Рим Империясы байланыс пен бақылауды барынша жеңілдету үшін жақсы 
құрастырылған ұйымдық құрылымды қолданған.

Біздің дәуірімізге дейінгі 400 жылдары өмір сүрген Сократ менеджмент тәжірибесі мен 
тұжырымдамасын талқылаған, Платон біздің дәуірімізге дейінгі 350 жылы еңбекке ма-
мандануды сипаттаса, әл-Фараби адамның көшбасшылық қасиеттеріне сипаттама берген.
Менеджмент мыңдаған жылдар бұрын қолданыла бастады. Мысалы, ерте кездегі Вавилонда 
ол мемлекетті басқару үшін, ал Римде кең аумақта байланыс пен бақылау орнату үшін 
қолданылған. Мысырлықтар пирамида салуда жоспарлау мен бақылау техникасын қолданған.

Тұңғыш жол салушылар

Жоғарыда айтылған тарихи мәліметтерге қарамастан ғасырлар бойы менеджмент тарихы-
на жеткілікті көңіл бөлінбеген. Менеджментті зерттеу тек ХІХ ғасырда қолға алынды. Ағылшын 
кәсіпкері және реформаторы Роберт Оуэн – ұйым үшін адам ресурстарының маңыздылығын 
мойындаған алғашқы менеджерлердің бірі. Оған дейін фабрикаларда жұмысшылар машина 
және құрал-жабдықтармен бірдей қарастырылған. Фабрика иесі ретінде Оуэн жұмысшыларды 
сыйлау және оларға адамгершілікпен қарау керектігін негіздеді. Ол жұмысшылар үшін 
қолайлы жағдай жасады, балалардың жұмыс істеуі үшін ең төменгі жас мөлшерін анықтау, 
жұмысшыларды тамақтандыру, жұмыс уақытын қысқарту шараларын енгізіп, жұмысшыларға 
көңіл бөлу арқылы өнім көлемін арттыруды болжады.

Оуэн жұмысшылардың әл-ауқатын жақсарту мәселелеріне көңіл бөлсе, ағылшын мате-
матигі Чарльз Бабейдж өндіріс тиімділігі мәселесіне назар аударды. Оның алғашқы кітабы 
«Машина және өндіріс экономикасы» деп аталды. Бабейдж еңбек бөлінісі, құралдар мен 
материалды тиімді пайдалану мәселелерінде математиканы қолдануды жақтады. Оның 
жұмысы менеджменттегі классикалық және сандық көзқарастың негізін салды. Ол адам 
факторын да назардан тыс қалдырмады және табысқа қол жеткізу жолындағы менеджмент 
пен жұмыс күші арасындағы үйлесімділікті түсініп, пайданы бөлу жоспарын құрастырды. 
Қалай дегенмен Бабейдж қазіргі заманғы менеджмент теориясы мен практикасының негізін 
қалаушы болды.

Менеджер жаднамасы

Теорияны абстрактілі нәрсе деп, одан бас тартпаңыз, ол білімді жинақтап, іс-әрекет жос-
парын жасаудың пайдалы тұжырымдамалық негізі бола алады.

Тарих – өткен кезеңдерде не болғанын және қайсысы дұрыс жұмыс істемегенін еске салып 
отыратын бүгінгі бизнес әлемінің пайдалы құралы бола алады.

ХХ ғасырдың басында менеджерлер мен теоретиктер идеясы және олардың еңбектері ірі-
ауқымды бизнестің пайда болуы мен дамуына байланысты болды. Сондықтан менеджмент 

осы бизнес түрінің қалай қызмет атқаратынына көңіл аударды. Осы алғашқы пайда болған 
маңызды бағыт классикалық менеджмент көзқарасы деп аталды. Бұл көзқарас екі түрлі 
бағытты қамтиды: ғылыми және әкімшілік менеджмент.

Ғылыми менеджмент – жеке жұмысшылардың өнімділігін арттыруды көздейтін бағыт. 
1900 жылдары өнімділік мәселесі бизнестегі күрделі мәселе болды. Бизнес кеңейді, капитал 
жеткілікті болғанымен еңбек ұсынысы аз болды. Нәтижесінде, менеджерлер еңбекті тиімді 
пайдалану жолдарын іздестіре бастады. Мұндай қажеттілікке жауап ретінде эксперттер әр 
жұмысшының жеке өнімділігін арттыру керек деп шешті. Осы шаралар ғылыми менеджмент 
бағытын қалыптастырды. Ең алғаш ғылыми менеджмент бағытын пайдаланғандар Фредерик 
Тейлор, Франк Гилберт, Лилиан Гилберт, Генри Гант, Харингтон Эмерсон болды. Осылардың 
арасында Тейлордың рөлі басым болды. Оның еңбек жолы Филадельфиядағы Midvale Steel 
компаниясында прораб қызметін атқарудан басталған. Осы жұмыста жүргенде ол өзі soldiering 
деп атаған құбылысты – адамдар өз мүмкіндігіне қарағанда едәуір баяу қозғалатынын 
байқаған. Soldiering – жұмысшылардың саналы түрде баяу қарқынмен жұмыс істеуі.

Тейлор компаниядағы болат қорытатын жұмысшылардың жұмыс уақытын, атқаратын 
қызметін бақылаған. Ол әр жұмысшы өнімді жұмыс істеуі керек және жалпы тапсырманы 
орындауда әрбір жұмысшыға тиімді тәсіл ретінде кесімді жалақы жүйесін енгізді. Барлық 
жұмысшыға бірдей жалақы төлеудің орнына, ол өнім өндіру жоспарын орындаған әр 
жұмысшыға жеке төлем белгіледі. «Жұмысшылардың барлығы дерлік жұмысты бұдан да баяу 
істеу амалы туралы ойлануға көп уақыт жұмсайды, сөйте тұра басшысын жақсы ырғақпен келе 
жатырмын деп сендіруге тырысады. Олай істемейтін білікті жұмысшы табыла қоюы қиын», –  
дейді Ф. Тейлор.

Midvale компаниясынан кеткеннен кейін Тейлор бірнеше компанияда жұмыс істеді. Simonds 
компаниясында Тейлор жұмыс істеу уақытын зерттеп, қайта құрды және демалыс уақытын 
анықтады, кесімді жалақы төлеу жүйесін ұсынды. Нәтижесінде, өнім саны мен сапасы артты 
және жұмысшылар моральдық тұрғыдан қолдау тапты. Bethlehem Steel компаниясында Тейлор 
вагондарды тиеу және түсірудің тиімді жолдарын зерттеді. Зерттеу қорытындысы әсерлі нәтиже 
берді. Осындай эксперименттер нәтижесінде, ол өзі «ғылыми менеджмент» деп атаған идеясын 
ұсынды. Оның ойынша, осы нұсқауды қолданған менеджерлер табысқа жетеді.

Тейлордың еңбектері Құрама Штаттар өнеркәсібіне зор ықпал етті. Осы принциптерді 
енгізгеннен кейін көптеген ұйымдар тиімділікке қол жеткізді. Тейлордың теориясын 
даттаушылар да болды. Жұмысшылар ғылыми менеджмент деген қызметкерлерге көп жұмыс 
істетіп, фирмаға қажет жұмысшылар санын қысқарту құралы ғана деп атады. Оның идеясы мен 
келтірген дәлелдеріне толық зерттеу жүргізілуі нәтижесінде, кейбір мәліметтер қорытындысы 
бұрмаланғаны анықталған. Дегенмен Тейлордың еңбектері бизнесте өшпес із қалдырды.

Ерлі-зайыпты өнеркәсіп инженерлері Франк пен Лилиан Гилберттер оның замандасы болған. 
Франк Гилберт кірпіш қалау процесіне үлес қосты. Кірпіш қалаушылар жұмысын зерттегеннен 
кейін, ол жұмысты тиімді атқарудың бірнеше жолын ұсынды. Мысалы, стандарт материалдар 
мен әдістерді, оның ішінде кірпіш қалаушылар, кірпіштер және құрылыс қоспаларын әртүрлі 
деңгейде нақтылады. Нәтижесінде, кірпіш қалаушы бұрынғы 18 әрекеттің орнына 5 әрекет жасап, 
өнімділікті 200%-ға арттыратынын дәлелдеді. Лилиан Гилберт жұмыстың түрлі салаларына 
айтарлықтай еңбек сіңірді, өнеркәсіптік психология саласын өркендетуге көмектесті, персонал 
менеджменті саласын қалыптастыруға ауқымды үлес қосты. Оның Франкпен бірлесе отырып 
және жеке өзі атқарған зерттеулері еңбек тиімділігін арттыруға бағытталды. Олар идеяларының 
көбін өз отбасына қолданды, сондай-ақ 12 бала тәрбиелеген тәжірибесін кітапта және 1950 
жылы шыққан «Оншақтысы арзанырақ» фильмінде көрсетіп кетті.

Генри Гант ғылыми менеджмент өкілі ретінде Тейлормен Midvale, Simmonds Bethlehem Steel 
компанияларында серіктес болды. Кейін бөлек жұмыс істегенінде, ол жұмысшылар тиімділігін 
арттырудың басқа әдістерін ұсынды. Бүгінде Гант диаграммасы әлі де өзінің өзектілігін 
жоғалтқан жоқ. Гант диаграммасы – әрбір жұмысшы немесе жобадағы барлық жұмысшылар 
үшін жұмыс кестесі ретінде қолданылатын құрал. Cондай-ақ ол Тейлордың кесімді жалақы 
туралы идеясын да нақтылады.

Тейлор, Гилберттер мен Гант сияқты, Харрингтон Эмерсон да менеджмент жөніндегі кеңесші 
болды. Ол 1910 жылы Штатаралық коммерциялық комиссия алдында темiр жол компаниялары 

сұраған тарифтердi жоғарылату бойынша жауап беру кезінде шу шығарған болатын. Сарапшы 
ретінде Эмерсон темір жол компаниялары ғылыми менеджментті пайдалана отырып, тәулігіне 
1 млн доллар үнемдей алатынын мәлімдеді. Сонымен қатар ол жұмысты мамандандырудың 
басқарушылық жұмыс үшін оперативтік жұмыспен бір деңгейде маңызды екеніне сеніп, 
ұйымдардағы мамандандырылған менеджмент рөлдерін қолдайтынын айтты.

Ғылыми менеджмент жаппай өнім өндіруде конвейерлік технологияны дамытуда үлкен 
рөл атқарды. Жұмысты бөліктерге бөлу, содан кейін оның орындалуын бақылау арқылы 
өнімділік жылдам артты. Бүгінде көптеген автомобиль, мотоцикл және басқа көлік құралдары 
конвейерлік әдіспен өндіріледі.

Әкімшілік менеджмент

Ғылыми менеджмент жеке қызметкерлердің жұмысымен айналысса, әкімшілік менеджмент 
жалпы ұйымды басқаруға бағытталған. Әкімшілік менеджментті дамытуға негізінен үлес 
қосқандар Анри Файоль, Линдэлл Урвик, Макс Вебер және Честер Барнард болды. Әкімшілік 
менеджмент тұтас ұйымды басқаруға бағытталады.

Анри Файоль әкімшілік менеджменттің ең көрнекті өкілі болды. Француз индустриалисті 
Файольдың «Жалпы және индустриялық менеджмент» атты әйгілі еңбегі 1930 жылы ағылшын 
тіліне аударылғанға дейін АҚШ менеджерлері мен ғалымдары оны танымайтын еді. Өзінің 
басқарушылық тәжірибесіне сүйене отырып, ол өзге менеджерлерге басшылық пен бағыт беру 
үшін басқару тәжірибесін жүйелеуге тырысты. Сондай-ақ Файоль жоспарлау, ұйымдастыру, 
жетекшілік ету және бақылау сияқты басқару функцияларын алғаш анықтады.

Файольдің тұжырымы бойынша өндірістік менеджменттің бірінші функциясы жоспарлау 
болып табылады. Жоспарлау – бұл басқару процесінің бір кезеңі. Бұл кезеңдегі іс-қызметтің 
мақсаты, оған қажетті қаражат, басқа да заттар сонымен бірге нақты жағдайдағы ең тиімді 
әдіс-тәсілдері жасалынады. Әрбір басқарушы немесе өндірісті ұйымдастырушы өз кәсіпорнын 
құрмас бұрын мақсат қояды, стратегия, қажетті жоспарлар мен бағдарламалар құрады, яғни 
кәсіпорынның қандай деңгейде тұрғанын анықтап алады және қандай іс-қимыл жасайтынын 
ойластырады.

Келесі функция ұйымдастыру – бұл ұйымның құрылымын қалыптастыру кезеңі, сонымен 
бірге оның бірқалыпты тиімді жұмыс жасауына барлық қажеттіліктермен, яғни ресурстармен 
қамтамасыз ету, алдын ала құрылған жоспарларды жүзеге асыру, ұйымдастырушының 
міндетіне кәсіпорынды құру, оның құрылымын жасау, басқару жүйесін жасау, керекті іс-
қағаздармен жұмыс істеу, ұйымдастыру процесімен айналысу жатады.

Менеджменттің үшінші маңызды функциясы үйлестіру – бұл басқару процесінің ортаңғы, 
яғни негізгі қызметі. Ол осы процестің үздіксіз, үзіліссіз жұмыс жасауын қамтамасыз етеді. 
Кәсіпорын білікті мамандар арқылы жұмыс жасайды, олардың жұмыстарын дұрыс бағыттай 
білу керек, сондықтан да бағыттау функциясы өте қажет.

Төртінші маңызды функция мотивация – бұл іс-әрекет, қызмет, оның мақсаты ұжым 
мүшелерінің жұмысын жандандыру, оларды тиімді еңбекке, мақсатқа жетуге деген ынта 
тудыру. Кәсіпорынның қызметі қарқынды жүру үшін, оның жоғарғы сапалы жұмысшылары 
мен білікті мамандарының қызметіне тәуелді. Сондықтан да жұмысшылардың сапалы 
жұмыс істеу үшін оларға тиімді жұмыс жағдайын орнату қажет. Ол үшін жұмысшылардың нені 
қажет ететінін біліп алып және де оған оңтайлы ұсыныстар жасалынады. Мотивацияның бір 
түрі жазалау, ол жұмысшы өз қызметін дұрыс орындамаған жағдайда қолданылады және 
бесінші басқару функциясы бақылау – бұл басқару қызметі, оның негізгі мақсаты жұмыс, 
еңбек нәтижесін сапа, сан жағынан бағалау және олардың есебін жүргізу. Менеджменттің 
классикалық функцияларының бірі – бақылау. Бақылау функциясы төніп келе жатқан қауіп-
қатермен, қателіктерді дер кезінде табумен, стандарттан ауытқуларды зерттеумен айналысады. 
Бұл функция кәсіпорынның жұмысына нұқсан келтіргендерді тауып, ол не себептен болғанын 
анықтайды.

Менеджмент қызметтерінің жүйесі – басқару субъектісінің объектіге мақсатты ықпалы 
нәтижесінде іске асырылатын өзара және кеңістікте байланысқан іс-қимылдар кешені. Ол бұл 
функциялар басқару процесінің өзегін дәл көрсететініне сенді. Менеджмент жөніндегі қазіргі 
заманғы көптеген кітаптар (соның ішінде осы кітап та бар) әлі де осы негізді пайдаланады, ал 
тәжірибелі менеджерлер бұл функциялар өз жұмысының маңызды бөлігі екенін растайды.

А. Файольдің ойлары классикалық менеджмент теориясын ілгері жылжытты және оған 
толығымен сай болды. Іскерлік тәжірибе тұрғысынан А. Файольдің қағидалары белгілі 
жағдайларда тамаша қызмет етеді: нақты міндеттің болуы, өнімге немесе қызметке деген 
болжамды сұраныс, дайындалатын өнімге енгізілетін мерзімдік аз ғана құрылымдық 
өзгерістер және жетекшілері жоспарлағандай әрекет ететін жұмысшылар. Аталған көзқарастың 
тиімділігінің ең қарапайым мысалы – McDonalďs ресторан желілерінің табыстылығы, олар 
бүкіл әлемде жылдам тамақтану саласында үлкен беделге ие. Осындай көзқарасты үлкен 
табыстылықпен көптеген ұйымдар қолданды, әсіресе оны стандартты және күнделікті қызмет 
көрсетумен айналысатын және бизнестері географиялық алыс орналасқан аймақтарда сауда 
орындарының көп көлемде қызмет етуін қарастыратын ұйымдар, мысалы банктер, қонақ 
үйлер желілері, персоналды жұмысқа алу және қозғалмайтын мүлік бойынша агенттіктер жиі 
қолданады.

Британ армиясының офицері карьерасын аяқтағаннан кейін Линдэлл Урвик танымал 
менеджмент теоретигі мен кеңесшіге айналды. Ол ғылыми менеджментті, Файоль және басқа 
да әкімшілік менеджмент теоретиктерінің жұмыстарын біріктірді. Сонымен қатар жоспарлау, 
ұйымдастыру және бақылау функциялары туралы қазіргі заманғы түсініктерді дамытты. 
Файоль сияқты ол да басқару тиімділігін арттыру жөніндегі нұсқаулықтар тізімін жасады. Урвик 
өзінің жеке үлесі үшін емес, өзгелердің жұмысын жинақтап, біріктіргені үшін танымал болды.

Макс Вебер Файоль және Тэйлормен бір уақытта өмір сүріп, жұмыс істеген, оның қосқан 
үлесі бірнеше жыл өткенше танылмады. Вебер неміс әлеуметтанушысы болған және оның ең 
маңызды еңбегі 1947 жылға дейін ағылшын тіліне аударылмаған. Оның бюрократия жөніндегі 
туындысы қазіргі заманғы ұйым теориясының негізін қалады, ол туралы алдағы дәрістерде 
толық айтамыз. Біз кейін талқылайтын бюрократия тұжырымдамасы ұйымдарды ең тиімді 
әдіспен құрылымдауға арналған қағидалардың орынды жиынтығына негізделген.

Нью-Джерсидің «Белл Телефон» компаниясының бұрынғы президенті Честер Барнард 
«Басшының функциялары» кітабында менеджмент саласына елеулі үлес қосты. Кітапта 
билікті қабылдау туралы маңызды теория ұсынылған. Теорияда қызметкерлер басшылық 
бұйрықтарының орындылығын бағалап, содан кейін барып оларды орындау не орындамау 
туралы шешім қабылдайды деген болжам жасайды. Қызметкер бұйрықты түсінсе, оны игеруге 
қабілетті болса, оны орынды деп есептесе орындайды. Барнардтың топ-менеджер ретіндегі 
тәжірибесі оның еңбегінің маңызын арттыра түседі.

Бүгінгі классикалық менеджмент көзқарасы

Классикалық көзқарас кейінгі кейбір теориялардың дамуына негіз болған, ал оның көптеген 
түсініктері бүгінгі күні де шындыққа сәйкес келеді. Мысалы, Тейлор мен оның замандастары 
қолданған көптеген жұмысты мамандандыру тәсілдері мен ғылыми әдістері әлі күнге дейін 
көптеген өнеркәсіптік жұмыс орындарының әзірленуінен көрінеді. Бұған қоса қазіргі заманғы 
көптеген ұйымдар әлі күнге дейін Вебер ұсынған бюрократиялық рәсімдерді пайдаланады.

Классикалық көзқарастың кемшіліктерін де ескеру қажет. Алғашқы зерттеушілер тұрақты, 
қарапайым ұйымдармен жұмыс істеді: қазіргі заманғы көптеген ұйымдар, керісінше, өзгеріп, 
күрделеніп келеді. Cондай-ақ олар әмбебап нұсқаулықтар ұсынды, олардың барлық ұйымдарға 
сәйкес келе бермейтіні түсінікті. Классикалық менеджмент көзқарасының үшінші кемшілігі – 
ұйымдағы жеке тұлғаның рөлін азайту. Бұл рөлді менеджменттегі мінез-құлық көзқарасын 
қолдаушылар толық дамытты.

Менеджер жаднамасы

Ғылыми және әкімшілік менеджменттен алынған сабақтар қазіргі күнде де өнімділік пен тиімділікті 
арттыруда маңызды рөл атқаруы мүмкін.

Дегенмен өнімділік пен тиімділікке тым көп назар аудару, жалпы тиімділікті арттыратын басқа факторларға 
теріс әсер етуі мүмкін екенін есте сақтаңыз.


